
Imigassamut inatsit allanngortinniarlugu siunnersuutinut tunngasut imm. 52, 53, 54 aamma 55. 

(Aleqa Hammond, Nunatta Qitornai) 

 

 

Nunatta Qitornaanit demokraatit inatsisartuni ilaasortaatitaasa Randi Vestergaard Evaldsenip, 

Justus Hansenip aammalu Malene Vahl Rasmussenip siunnersuutaanut pingaaruteqartunut qujas-

suteqarfigeqqaassuavut. 

 

Nunatta Qitornaanit isumaqarpugut inuiaqatigiinni sunaluunni atugassiissutaasoq ingerlatsinerlu 

killilersuinermi tunngaveqartoq aqqutissaanngitsoq. Imigassaq eqqarsaatigalugu aamma taamatut 

isumaqarpunga.  

 

Siullermik eqqaamaneqarli nunaqqatitta amerlanersai imigassamik atuisarnerat pitsaasumik isuma-

tusaartumillu atuisuusarput, atuissagaangamik.  

 

Inuiaqatigiinni imigassamik atueriaaserput nalilersortuaannagassaavoq . Qujanartumik maannakkut 

ukiorpassuanngortuni inoqqortussuseq qiviaraanni ukiumut imigassamik atuinerput ima appar-

tigaaq nunanut sanillersuunniartakkatsinnit annikinnerulerluni. Tassungali killinneq imaannaan-

ngitsumik aqqusaagaqaqqaarluta killiffigisimavarput.  

 

Qanga meeraanitta nalaanni imigassartuuttarneq ersiinnartorsuarmi sumi tamaani ingerlan-

neqartartoq eqqaamasaqarfigaarput. Eqqissiviilliornerit imaanginnavissut, nipersorpalussuaq sumi 

tamaani ulluinnarsuaq, illup iluini pujortaaffioqalunilu imerfiusut sumi tamaani takussaasarput, in-

uusuttut baaja karsinik unermillutik sumi tamaani angallattut nuannaartorinartutullusooq illutik ta-

kussaasartut, fiistattuni nerriviit ulikkaartaaginnaqalugit baajanik ilioraaviusartut ilaalu ilanngullu-

git.  

 

Meerarpassuit qularnanngittumik putoqqaattoqarnerata kingunerisaani tujormitinneqarlutik peror-

nikuupput aammalu ullumikkut inersimasunngoreernerminni imigassamik atueriaaseq isigisimasar-

tik namminneq atorumanagu isummersorsimasut amerlapput. Kinguaariit nikinnerini aqqusaarsi-

masat ilikkakkallu isiginiassallugit pinngitsoorsinnaanngilagut aammalu ullutsinni atuinikinne-

rulernitsinnut peqqutit ilaginngitsoorsinnaanngilaat.  

 

Qujanartumik ullumikkut inuusuttut akornanni baaja karsersuarnik unermilluni illoqarfimmi angalal-

luni pissuseqarneq takussunartutut isigineqariartorsimavoq, nerriviit uliikkaartaanginnaqalugit imi-

gassamik qallueqaluni atuisoqarunnaariartorsimavoq, sanilit mianeriartuinnarneqarput imigassar-

tornermi aammalu ulluinnarsuarni putoqqaanneq atugaajartorluni ulluni akunnerup naanerini ima-

luunniit ataatsimoorluni nuannisaqatigiinnermi imigassaq atorneqarnerulerpoq perorsar-

simarpalunnerusumi.  

 

Atueriaaserpoq isumaliutersuutiginerulerparput inuiattullu kinguneraa atuineq isumaliutersuute-

qarfiginerusoq atuutilermat. Tassunga killinnginnitsinni naalakkersuinikkut aqqutit pingaarute-

qartut peqqutaapput. Imigassamik atornerluinerup pinngitsuuisinnaannginnerullu kingueris-

innaasai peqqissutsikkut aammalu ilaqutariittut paasititsiniutigiuarnerat ataavartoq pisoq kingune-

qarluarpoq, ukiumoortumik inatsisartut aningaasaliisarneratigut pitsaaliuinermi sulinermi siunner-

suineq annerusoq anguneqarmat, nunatut imigassamik atornerluisunngorsimanermit aninguiniar-

nermi aaqqissuussinerit assigiinngitsut ingerlanneqartalermata katsorsaanikkut ikorfartoqatigiittar-

nikkullu. Qaqifffittartut aqqutissiuussisutut maligassiuisutullu isigineqarlutik annertuumik inuia-

qatigiinni sapiinnerulersitsitsiinnaratik inuunermut imaqarnerusumut angernerup allat taamatut 

aqqummik ingerlaffeqalerumanerannik nassataqartoq qujassutissaaqaaq.  

 

Imigassap killilersorneratigut inuit imingassamik atuinerat killilersimaarneqarsinnaanngitsututtaaq 

isumaqarpugut. Imigassaq namminerisamik ajornartorsiutitut isiginagu imigassamik atueriaaseq in-

unni ataasiakkaani akisussaaffimmiippoq iliuutsimiillunilu. Saajorsimaaraanni imaluunniit 

nalunaaqutaq aaliangersimasumik pisiniarfiusinnaaneranik aaqqissuussingaanni imaluunniit killiler-

suingaanni inunnut imerumalluinnartunut killilersuinngilaq taakku piumasatik piumallugit tulluar-

sartuartussaasutut isumaqarfiginarmat.  

 

Inuup atueriaasia, akisussaaffia aammalu imigassamik atuinermini killiliisinnaanera taassaavoq imi-

gassartunnginnerunissamik imminerisamik aqutassaq. Akisussaaffik nammineq aqullutigu aammalu 

nammineq akisussaaffigalugu ingerlasariaqarpugut. 

 

Inuussutissarsiortut attorneqartussaasut siunnnersuuteqartut oqaatigaat, suliffeqarfiummata 

aammalu kiffartuussinermut suliaqartuummata isumaqarpugut inuussutissarsiornermi suliaqartut 

siunnersuutip suliarinerani tusarniarneqarluarumaartut. 

 

Siunnersuuteqartuni tunngavilersuutigineqartut paasilluarlugit siunnersuutit ataatsimut isigalugit 

taperserlugit inuussutissarsiornermut ataatsimiititaliamit suliarineqartussanngorlugu inas-

sutigaarput.  

 


